
“Neem my onder U beskerming?”
Andries Burger, GK Pinetown, 15 November 2020 (Covid-19 vlak 1 samekoms)


Sing: Lied 164:1; 2; Ps. 146:1, 2, 3 (T); Lied 245:1, 3; “My God is so groot!”; Lied 470:1, 2, 3, 4; Lied 565:1, 2;

Die 


ware verhaal van Rut speel af in die tyd toe die rigters in Israel regeer het.
Israel het reeds die beloofde land ingeneem, maar daar was nog nie ŉ koning in Israel nie, elk een het gedoen net wat hy wou. 
En in daardie chaotiese tyd is God besig om gewone omstandighede te gebruik in gewone mense se lewens om sy verlossingsplan uit te voer. 
Dit is een van die kernboodskappe van Rut se verhaal – 
sonder dat hulle dit besef het, was God besig om hulle selfs in daardie chaos tyd te gebruik in sy plan van verlossing deur Jesus Christus. 

Die verhaal is meesterlik geskryf as ŉ kortverhaal, maar ook amper soos ŉ toneelstuk in vier bedrywe. 
Ons het al die eerste twee hoofstukke behandel, maar dit was so lank terug dat ek jou net gou weer herinner... 
(Gaan kyk op die gemeente se web blad as jy weer daardie eerste preke wil lees of luister.)

Die eerste hoofstuk vertel hoe dit gebeur het dat Rut in Bethlehem beland het. Dit was baie ongewoon – jy sou nie ŉ meisie uit Moab in Israel verwag nie...
Die geskiedenis tussen Israel en Moab was onaangenaam om die beste te sê.
En tog was die Moabitiese meisie, Rut, nie net in Israel nie, 
		sy was boonop Koning Dawid oumagrootjie!

Hoe op aarde het dit gebeur? 
Wel – God het haar uit Moab laat haal toe Naomi en haar gesin deur ŉ hongersnood in Moab gaan bly het. Daar is haar man, Elimelek oorlede en haar seuns is met twee Moabitiese meisies getroud. 
Toe die seuns ook sterf sonder enige kinders, en daar weer ŉ goeie oes in Bethlehem was, het Naomi besluit om terug te gaan. 
Sy het haar skoondogters aangemoedig om in Moab te bly omdat daar vir hulle geen toekoms saam met haar in Bethlehem was nie. Orpa het uiteindelik ingestem en teruggegaan na haar mense toe, maar Rut het nie. 

Jy sien, beide Orpa en Rut het die Verbondsgod van Israel leer ken deur die getuienis van Naomie en haar gesin, maar dit is in Rut wat God die wonder van wedergeboorte en geloof gewerk het. 
Sy gaan saam Naomi terug Bethlehem omdat die ware God van Abraham ook haar God is. Terug na afgode van Moab is nie meer vir haar moontlik nie, selfs al lyk dit of daar nie ŉ toekoms vir haar in Bethlehem is nie.

In die tweede hoofstuk, of die tweede bedryf van hierdie ware lewensdrama, verloop dinge toe heel anders as wat Naomi verwag het. 
Rut gaan are optel op die lande waar die oes ingesamel word en daar ontmoet ons die derde hoofkarakter van die verhaal – Boas, wat ŉ familielid is van Elimelek. 
Sonder dat die skrywer dit direk sê, kan ons wat die hele verhaal ken agterkom hoe God vir Rut “gelukkig” op Boas se land laat uitkom, en hoe Boas juis toe daaraan kom terwyl Rut besig is. 
Boas is uitermate goed vir Rut en as sy wil weet hoekom, dan sê hy dat hy haar verhaal ken, hoe sy haar mense verlaat het om hier in ŉ vreemde land by haar skoonma te wees. 
Hy gaan verder en wanneer hy haar toewens dat die Here onder wie se vleuels sy kom skuil het, haar daarvoor sal beloon. Dit is die rede waarom Boas soveel meer gee as wat Rut ooit sou kon verwag – sy het by God beskerming gesoek en Hy gebruik Boas om dit te gee...

Kom ons lees nou die derde hoofstuk, die derde bedryf in hierdie ware verhaal, en let mooi op hoe dieselfde tema van God se ontferming verder uitspeel.

<< Lees Rut 3:1-18>>

Naomi en Rut se penarie van versorging is nog lank nie verby nie. 
Terwyl dit oestyd is kan Rut are op die lande optel, maar as die oes verby is... dan staan honger weer voor hulle deur van die twee weduwees. Dit was ŉ geweldige krisis in hulle kultuur destyds – weduwees, sonder ŉ man of kinders om vir hulle te sorg.

Wat maak mens wanneer jy in ŉ penarie is? Waar soek jy uitkoms, by wie soek jy uitkoms? 
Dink maar aan die moeilikhede wat jy in jou lewe het, of wat mense na aan jou het. 
Daar is mense wat nie weet waar more se kos vandaan gaan kom nie. 
Daar is mense wat baie onregverdig behandel word by die werk, wat uitgebuit word omdat hulle nie sonder die inkomste kan klaarkom nie, wat oor die hoof gesien word vir bevordering of aanstelling omdat hulle nie wil saamgaan met oneerlikheid nie, of bloot omdat hulle nie van die “regte” velkleur het nie. 
Binne party van ons huise is daar moeilikheid in die verhouding tussen man en vrou wat nie klaarkom nie, tussen getroudes en skoonouers wat haaks is, tussen ouers en kinders in die huis wat koppe stamp, vriende en familie netso... 

Waarheen gaan ons om oplossing vir al die goed te kry?
Soek jy dit ook net by jouself soos so baie dit doen. Sélf plan maak... 
Deel met niemand nie, vra geen perspektief, raad of hulp nie want jy is mos van niemand afhanklik nie... 
Aan die ander kant is daar weer mense wat steen en been kla, maar eintlik agteroor sit en wag dat iemand anders iets vir hulle moet doen ... en dan selfs kritiseer as iemand wel probeer.
Nog ander probeer bloot lank genoeg uithou, en hoop vir die beste. 
Sit hande gevou en wag vir God om dit met ŉ weerligstraal te kom regmaak...
Dan praat ons nie eers van diegene wat uitkoms soek in een of ander ontvlugting en verslawing soos eet, drink, rekenaar speletjies, of pornografie” nie ... noem maar op...

Almal van ons het dinge wat skaaf en seermaak – waar en by wie soek jy uitkoms?

Naomi sit nie hande gevou nie, sy maak ŉ spesifieke plan. Haar plan is nie sommer self uitgedink nie, nee, sy maak ŉ plan om God se plan te laat werk.

Watter plan van God praat ek van – ons noem dit die “swaershuwelik”. 
Lank voor Naomi al in Deut. 25 het God gereël dat indien ŉ man sterf sonder ŉ seun wat sy naam in die volk kan laat voortleef, dan moet daardie man se broer, of die naaste manlike familie met haar trou, en dan moet die eerste seun uit hulle huwelik as die oorlede man se seun gereken word. 
In hoofstuk 2 het Naomie al gesê dat Boas so ŉ familielid van Elimelek is, een van hulle “lossers” het hulle dit genoem.
Naomi se plan om die verhouding tussen Rut en Boas verder te voer is nie haar eie slimmigheid nie. Dit is wel haar inisiatief, maar dit is gemik om die plan wat God in sy Woord gegee het na te volg...
	Sy sit nie en wag nie, maar haar plan is om God se plan te volg.

Die manier hoe sy dit doen sal natuurlik nie in ons tyd van pas wees nie. 
Nie met die morele verval in ons samelewing en die gevare van ŉ meisie of selfs ŉ man alleen in die nag nie...
Wees geduldig Rut, wag vir die regte oomblik, as hy in goeie luim is, as hy rustig en gelukkig is, kruip dan in by sy voete en wag – Hy sal vir jou sê wat om te doen...

So maak Rut dan, ook sy soek nie haar eie planne nie – sy luister na die raad van Naomi wat God en sy planne soveel beter ken. 
Maar wanneer Boas wakker skrik en wil weet wie sy is, dan bly sy nie stil soos Naomi gesê het nie. 
Sy sê wie sy is, sy vra hom wat sy nodig het en sy gee die rede waarom sy die vrymoedigheid of die vrypostigheid het om te vra.

Wie is sy? Ek is Rut, die arm kinderlose weduwee, die Moabiet, en ek is afhanklik van jou, ek kan nie op my eie regkom nie...
	Wat vra sy?  Neem my onder jou beskerming. Eintlik sê sy, sprei jou vleuels oor my uit.
Dit is wat sy simbolies met die kombers by sy voete gedoen het, sy het dit beskermend oor haar getrek. Nou vra sy Boas moet dit met sy lewe doen.
Waarom durf sy dit vra? Jy is my losser. 
Boas het dadelik verstaan dat sy hom vra om te doen wat God lank terug reeds voorgeskryf het.
In hoofstuk 2 was Boas uitermate goed vir Rut omdat sy skuiling gesoek het onder God se vleuels, en nou vra sy, of liewer nou herinner sy hom dat hy die een is wat deur God geroep word om dit te doen. 
Daar is geen sprake van ŉ eie menslike plan van verleiding nie, met die simboliek van sy kombers oor haar by die voete, en met haar woorde roep sy vir Boas op om God se plan uit te voer.

Sonder om te blik of te bloos, sonder aarseling is Boas gehoorsaam – 
nie aan Rut se versoek nie, maar aan God se plan waaraan sy hom herinner en waartoe sy hom oproep. 
Hy beskerm haar verder teen die koue, hy beskerm haar reputasie, hy stuur haar na Naomi toe met oorgenoeg kos, en voor die Here onderneem hy om die volgende dag nog werk te maak van die saak. 
Sy goeie gesindheid teenoor haar, selfs liefde sou ons kon aflei, laat hom egter nie sy eie plan maak nie – nee, hy is eerlik en erken dat daar ŉ ander is wat nader familie is en dat die ander eintlik eers die losser is. 
En as dit dan so is dat die ander as losser sou optree, dan sal hy dit as God se plan aanvaar... 
Maar as die ander nie wil nie, dan onderneem Boas om dit in vreugde en met toewyding te doen.

Waarheen gaan Naomie en Rut met hulle dilemma van versorging en beskerming? 
Hulle gaan na God en na sy plan toe (die swaershuwelik), 
én hulle gaan na die man toe wat God geroep het vir sy plan (Boas, naby familie van Elimelek).

Soos Rut se agterkleinkind, Dawid toe hy vir Saul se vervolging weggekruip het in Ps. 57:2 vra, “2Wees my genadig, o God! Wees my genadig, want by U soek ek skuiling. Onder u vleuels sal ek skuil tot die bedreiging verby is.” 
Dit is ook hoe God sy verhouding met sy volk beskryf in Eseg. 16:8, dat Hy sy vleuels oor sy volk uitgesprei het soos oor ŉ jong meisie en sy het syne geword.

Waarheen gaan ek en jy met ons probleme? 
Gaan ons na God toe en na die lewensplan wat Hy vir ons deur sy Woord gee? 
Onthou Gal. 5: 17 – ons kan nie meer doen wat ons wil nie, maar wat die Gees wil, wat God wil. 
God se lewensplan is nie net bedoel vir ons verlossing van die hel as ons eendag sterf nie. 
Dit is ook bedoel vir nou, vir hierdie lewe duskant die graf. 
Dit is nou wat ons sy verlossing al moet beleef en uitleef. 
Dit is nou wat ons moet vra wat sy plan is in die moeilikheid van ons lewens, en ook wat sy plan vir jou is in voorspoed wat jy dalk uit genade ontvang het.

Hoe doen mens dit? 
Jy los eers jou eie idees en jou eie planne en jy gaan eers na Hom toe. 
Sonder om voorwaardes te hê oor wat aanvaarbaar sal wees, wat jy voor kans sien en waarvoor jy nie bereid is nie. Jy gaan sonder om elke keer ŉ spesifieke antwoord te soek, jy gaan om by Hom te wees, jy vra dat Hy sy vleuels oor jou sal sprei...
[bookmark: _FOOTER_SECTION_]Dit is tog Christus se uitnodiging in Mat.11:28-29, “28Kom na My toe, almal wat uitgeput en oorlaai is, en Ek sal julle rus gee. 29Neem my juk op julle en leer van My, want Ek is sagmoedig en nederig van hart, en julle sal rus kry vir julle gemoed.”
Dit is wat Naomie en Rut ook gedoen het – wat ons in Rut 3:1 gelees het dat Naomi vir Rut ŉ heenkome moet soek, lees in die oorspronklike dat sy vir Rut ŉ rusplek moet soek.
Soek jou rusplek by Christus wat jou nie net ééndag voor God se regterstoel red nie, maar wat jou klaar gered het en wat deur sy Gees nou reeds by jou en in jou is om in hierdie lewe al sy rus te ken en te beleef.
Sit jou probleem so nou en dan neer en fokus net op Jesus en wie Hy is en wat Hy beteken, vind jou vreugde in Hom en jy sal verbaas wees... 
In Ps. 37: 4 skryf die einste Dawid, “ 4Vind jou vreugde in die Here en Hy sal jou gee wat jou hart begeer.” (Jy sal ontvang wat jou hart sal begeer wanneer jy jou vreugde in Hom vind – al is dit dalk iets anders as wat jy begeer voordat jy jou vreugde in Hom gevind het.)

Maar gaan ook na hulle wat God geroep het om sy plan uit te voer, of om te help met die uitvoering daarin, of te help in jou soektog daarna.
Wie is hulle? Ander gelowiges, die diakens, die ouderlinge, die predikant. 
God roep ons elkeen om soos Boas ook God se vleuels oor ander te sprei, om God se beskerming en God se versorging in hierdie lewe al ŉ werklikheid te maak. 
Waarom is dit so dat mense vir jare sal worstel en swaarkry om die lewe se vraagstukke en se seerkry te verwerk, of om ongelukkig in verhoudings te wees en aan te karring in die hoop dat dit sommer vanself sal regkom?
As ons God se plan soek en wil uitleef, dan is deel daarvan ook om die gawes te gebruik van hulle wat God spesiaal daarvoor in ons lewens stuur.

Dis is wat ons prakties in Rut se verhaal sien – sy soek beskerming onder God se vleuels (2:12) maar sy vra dit ook spesifiek by Boas, die een wat deur God gegee is om dit uit te voer.

Waarheen gaan jy met jou vraagstukke, met jou seerkry en swaarkry, met jou soeke na uitkoms en oplossings?

Dit pas by God se kinders om Jesus se uitnodiging uit te voer en na Hom toe te gaan, in gebed en in die Skrif, in wat jy lees en in wat jy dink en wat jy bid, sodat jy deur sy Gees en sy Woord sal leer wat sy plan is in die moeilikheid en die vreugde van jou lewe. 
Dit pas ook by God se kinders om by ons “skaamte” en ons “privaatheid” verby te kom en die skerm wat ons voorhou te laat sak om God se hulp te vra by ander wat Hy spesiaal daarvoor oor ons pad stuur om saam te soek na sy plan, en saam daarvoor te buig en dit saam te help uitleef.

“12Mag elkeen van julle wat dit doen, ŉ welverdiende beloning ontvang van die Here, die God van Israel, onder wie se vleuels julle kom skuil het.” (Rut. 2:12) 

